
Аннотациясы
Диссертациялық зерттеу тақырыбының өзектілігі оңалту және банкроттық рәсімдерінде борышкердің мүліктік массасын сақтау, кредиторлардың құқықтарын тиімді қорғау және азаматтық айналымның тұрақтылығын қамтамасыз ету қажеттілігімен айқындалады. Нарықтық экономика жағдайында төлем қабілетсіз борышкердің активтерін заңсыз немесе негізсіз шығару, жекелеген кредиторларға артықшылық беру, сондай-ақ мүліктік массаны азайтуға бағытталған мәмілелер жасау кредиторлар мүдделеріне елеулі зиян келтіреді. Сондықтан борышкер мәмілелерін жарамсыз деп тану институты банкроттық рәсімдерінің әділдігі мен нәтижелілігін қамтамасыз ететін маңызды құқықтық тетік болып табылады.

Оңалту және банкроттық рәсімдерінде мәмілелерді жарамсыз деп танудың маңызы тек жекелеген дауды шешумен шектелмейді. Бұл институт борышкердің заңсыз шығарылған активтерін қайтаруға, мүліктік массаны толықтыруға, кредиторлар талаптарының тең және әділ қанағаттандырылуына мүмкіндік береді. Осы тұрғыдан алғанда, борышкер мәмілелерін жарамсыз деп тану азаматтық-құқықтық жарамсыздықтың жалпы құралы ғана емес, банкроттық құқыққа тән арнайы қорғау механизмі ретінде қарастырылуы тиіс.

Зерттеу тақырыбының практикалық тұрғыдан өзектілігі Қазақстандағы оңалту және банкроттық істерінің тұрақты түрде сот тәжірибесінде кездесуімен және бұл саладағы даулардың күрделене түсуімен байланысты. Банкроттық рәсімдері барысында борышкердің банкроттыққа дейінгі кезеңде жасаған мәмілелерінің құқықтық табиғатын, олардың мүліктік массаға әсерін, кредиторларға келтіретін салдарын және жарамсыз деп тану негіздерін дұрыс айқындау ерекше мәнге ие. Құқықтық өлшемдердің жеткілікті деңгейде нақтыланбауы соттар, әкімшілер, кредиторлар және борышкерлер тарапынан нормаларды әртүрлі түсіндіруге алып келуі мүмкін.

Қолданыстағы заңнамада борышкер мәмілелерін жарамсыз деп танудың арнайы негіздері көзделгенімен, олардың мазмұны, қолданылу шектері, дәлелдеу ерекшеліктері және жалпы азаматтық-құқықтық жарамсыздық негіздерімен арақатынасы толық айқындалмаған. Бұл құқық қолдану тәжірибесінде бірізділіктің болмауына, ұқсас жағдайларда әртүрлі шешімдердің қабылдануына және кредиторлардың құқықтарын қорғау мүмкіндігінің шектелуіне әкеледі. Сол себептен оңалту және банкроттық рәсімдеріндегі мәмілелерді жарамсыз деп танудың арнайы құқықтық табиғатын кешенді түрде зерттеу қажеттілігі туындайды.

Тақырыптың өзектілігі халықаралық тәжірибемен де негізделеді. Дамыған құқықтық жүйелерде төлем қабілетсіздік рәсімдерінде борышкердің күдікті кезеңде жасаған мәмілелерін, преференциялық мәмілелерді, нарықтық бағадан төмен жасалған мәмілелерді және активтерді шығаруға бағытталған өзге де әрекеттерді даулау ерекше құқықтық институт ретінде танылады. Мұндай тәсіл кредиторлар теңдігін қамтамасыз етуге, борышкер активтерінің негізсіз шығарылуын болдырмауға және банкроттық рәсімдерінің тиімділігін арттыруға бағытталған.

Қазақстандық құқықтық доктринада мәмілелер жарамсыздығының жалпы азаматтық-құқықтық мәселелері белгілі бір деңгейде зерттелгенімен, оңалту және банкроттық рәсімдеріндегі борышкер мәмілелерін жарамсыз деп танудың арнайы негіздері дербес әрі кешенді зерттеу объектісі ретінде жеткілікті деңгейде қарастырылмаған. Әсіресе мәмілелерді жалпы және арнайы негіздер бойынша жарамсыз деп танудың арақатынасы, күдікті кезеңнің құқықтық табиғаты, борышкердің мүліктік массасына әсер ететін өзге де заңдық маңызы бар әрекеттерді жарамсыз деп тану, сондай-ақ адал және адал емес контрагенттердің құқықтық жағдайы қосымша ғылыми талдауды қажет етеді. Осыған байланысты диссертациялық зерттеу борышкер мәмілелерін жарамсыз деп тану институтының құқықтық табиғатын ашуға, оның арнайы негіздерін жүйелеуге, құқық қолдану тәжірибесіндегі мәселелерді анықтауға және Қазақстан Республикасының оңалту және банкроттық туралы заңнамасын жетілдіруге бағытталған. Аталған мәселелерді ғылыми тұрғыдан зерделеу банкроттық рәсімдерінің тиімділігін арттыруға, кредиторлардың құқықтарын қорғауды күшейтуге, корпоративтік сектордың тұрақтылығын қамтамасыз етуге және экономикалық айналымға қатысушылардың құқықтық сенімін нығайтуға мүмкіндік береді.

Диссертациялық зерттеудің мақсаты – оңалту және банкроттық рәсімдерінде борышкер мәмілелерін жарамсыз деп тану институтының теориялық-құқықтық негіздерін, оның жалпы және арнайы негіздер жүйесін, сондай-ақ оны іске асырудың құқықтық тетіктерін кешенді түрде талдау мен осы саладағы құқықтық реттеуді жетілдіруге бағытталған ғылыми ұсыныстар әзірлеу.

Зерттеу міндеттері. Аталған мақсатқа қол жеткізу үшін келесідей міндеттер қойылады:

- оңалту және банкроттық рәсімдерінде борышкер мәмілелерін жарамсыз деп тану институтының тарихи-құқықтық қалыптасуын зерделеу және оның даму кезеңдерін жүйелеу;

- азаматтық құқықтағы мәміле жарамсыздығы институты мен оңалту және банкроттық рәсімдерінде борышкер мәмілелерін жарамсыз деп танудың құқықтық ерекшеліктерін салыстыра талдау және осы рәсімдер шеңберінде жарамсыз деп тану объектісін кеңейтудің теориялық негіздерін айқындау;

- кредиторлар мүдделерін қорғау теорияларын жүйелеу және олардың борышкер мәмілелерін жарамсыз деп тану институтының қалыптасуына ықпалын көрсету;

- борышкер мәмілелерін жарамсыз деп танудың жалпы және арнайы негіздерінің арақатынасын ашу, арнайы негіздердің құқықтық табиғатын нақтылау және оларды жүйелеудің ғылыми моделін ұсыну;

- банкроттық заңнамасындағы арнайы негіз бойынша жарамсыз деп танылатын мәмілелердің құқықтық белгілерін, қолданылу алғышарттарын және дәлелдеу ерекшеліктерін айқындау;

- оңалту және банкроттық рәсімдерінде борышкер мәмілелерін жарамсыз деп тану субъектілерін, юрисдикциялық және мерзімдік шектерін талдау және оларды құқықтық реттеуді жетілдіруге бағытталған ұсыныстар әзірлеу;

- адал ниетті және адал емес контрагенттердің құқықтық жағдайын саралау, оларды бағалау өлшемдерін және құқықтық салдарларын нақтылау жөнінде ұсыныстар тұжырымдау;

- борышкер мәмілелерін жарамсыз деп тану саласындағы құқықтық реттеудің олқылықтарын жинақтап, Қазақстан Республикасының заңнамасы мен сот практикасын жетілдіруге бағытталған нақты жолдарын ұсыну.

Зерттеу әдістері.

Диссертациялық зерттеуді орындау барысында борышкер мәмілелерін оңалту және банкроттық рәсімдерінде жарамсыз деп тану институтының құқықтық табиғатын, теориялық негіздерін және практикалық аспектілерін жан-жақты талдауды қамтамасыз ететін жалпығылыми және арнайы заңи таным әдістерінің кешені қолданылды.

Тарихи-құқықтық әдіс банкроттық институтының қалыптасуы мен эволюциясын, оның ішінде борышкер мәмілелерін жарамсыз деп тану тетіктерінің пайда болуы мен даму үдерісін зерттеу мақсатында пайдаланылды. Бұл әдісті қолдану қазіргі құқықтық реттеудің тарихи алғышарттарын айқындауға және кредиторлардың мүліктік мүдделерін қорғауға бағытталған арнайы нормалардың генезисін анықтауға мүмкіндік берді.

Талдау және синтез әдістері борышкер мәмілелерін жарамсыз деп тануды реттейтін құқықтық нормалардың мазмұны мен құрылымын зерттеу барысында, сондай-ақ отандық және шетелдік доктринада ұсынылған ғылыми тәсілдерді жинақтау кезінде қолданылды. Аталған әдістер мәмілелерді жарамсыз деп танудың жалпы және арнайы негіздерін жүйелеуге және олардың өзара байланысын анықтауға ықпал етті.

Салыстырмалы-құқықтық әдіс Қазақстан Республикасының оңалту және банкроттық туралы заңнамасын РФ, АҚШ, ГФР, Ұлыбритания және өзге де мемлекеттердің құқықтық жүйелеріндегі ұқсас институттармен салыстыру үшін пайдаланылды. Бұл банкроттық шеңберіндегі мәмілелерді жарамсыз деп тануды реттеудің жалпы үрдістері мен ұлттық ерекшеліктерін айқындауға, сондай-ақ тиімді шетелдік құқықтық шешімдерді қазақстандық құқықтық жүйе жағдайына бейімдеу жөнінде ұсыныстар негіздеуге мүмкіндік берді.

Формальды-құқықтық әдіс Қазақстан Республикасының «Оңалту және банкроттық туралы» Заңының 7-бабы 2-тармағында көзделген борышкер мәмілелерін жарамсыз деп танудың арнайы негіздерінің нормативтік мазмұнын ашу, ұғымдық аппаратты нақтылау және заңи терминологияны дұрыс қолдануды қамтамасыз ету мақсатында қолданылды.

Жүйелік-құрылымдық әдіс борышкер мәмілелерін жарамсыз деп тану институтын оңалту және банкроттық рәсімдерінің жалпы жүйесі аясында қарастыруға, оның басқа құқықтық тетіктер арасындағы орны мен рөлін анықтауға, сондай-ақ арнайы (конкурс) шеңберіндегі жарамсыз деп танудың ішкі логикасын және материалдық-құқықтық әрі процессуалдық элементтердің өзара байланысын ашуға мүмкіндік берді.

Құқықтық түсіндіру және заңи талдау әдістері нормативтік ережелер мен сот тәжірибесінің материалдарын бағалау, ғылыми қорытындыларды негіздеу және банкроттық заңнамасындағы анықталған олқылықтар мен қайшылықтарды жоюға бағытталған ұсыныстарды тұжырымдау барысында қолданылды.

Аталған әдістердің жиынтық түрде қолданылуы диссертациялық зерттеуде қойылған міндеттерді кешенді түрде шешуді қамтамасыз етіп, борышкер мәмілелерін жарамсыз деп тану институтына терең теориялық-құқықтық әрі практикалық бағдарланған талдау жүргізуге мүмкіндік берді. Зерттеу нәтижесінде құқықтық реттеуді және құқық қолдану тәжірибесін жетілдіруге бағытталған ғылыми негізделген ұсыныстар әзірленді.
Қорғауға ұсынылатын негізгі тұжырымдар:

1. Қазақстан Республикасының «Оңалту және банкроттық туралы» Заңының 7-бабында оңалту және банкроттық рәсімдерінде жарамсыз деп танылуы мүмкін борышкер мәмілелерінің шеңберін кеңейту және нақтылау қажеттігі негізделеді. Борышкердің мәмілелері ретінде оның мүліктік массасының азаюына не жекелеген кредиторлар алдында ақшалай міндеттемелердің туындауына әкеп соғатын өзге де заңдық маңызы бар әрекеттерін, сондай-ақ заңды тұлға органдарының шешімдерін қарастыру ұсынылады. Мұндай тәсіл оңалту және банкроттық рәсімдерінде борышкердің мүліктік салдарға әкелетін әрекеттерін мәмілелерді жарамсыз деп тану тетігі арқылы құқықтық тұрғыдан неғұрлым толық қамтуға мүмкіндік береді.

Қазақстан Республикасының «Оңалту және банкроттық туралы» Заңының 7-бабын мынадай мазмұндағы 2-1-тармақпен толықтыру ұсынылады:

«2-1. Борышкердің мәмілелері ретінде борышкердің мүліктік массасының азаюына не кредиторлар алдындағы міндеттемелердің туындауына әкеп соғатын өзге де заңдық маңызы бар әрекеттер, сондай-ақ заңды тұлға органдарының шешімдері де қарастырылады және осы бапта белгіленген негіздер бойынша жарамсыз деп танылуы мүмкін».
2. Қазақстан Республикасының «Оңалту және банкроттық туралы» Заңының 7-бабы 2-тармағында көзделген борышкер мәмілелерін жарамсыз деп танудың арнайы негіздері құқықтық табиғаты мен дәлелдеу ерекшеліктері жағынан біртекті емес екені негізделеді. Осыған байланысты оларды мәміленің объективтік экономикалық салдары мен субъективтік бағытына қарай үш дербес санатқа жүйелеу ұсынылады: 1) борышкердің мүліктік массасын негізсіз азайтатын мәмілелер; 2) кредиторлардың теңдігі қағидасын бұзатын преференциялық мәмілелер; 3) кредиторларға зиян келтіру ниетімен немесе тиісті құқықтық салдар туғызу ниетінсіз жасалған мәмілелер. Мұндай жүйелеу арнайы негіздердің құқықтық табиғатын нақтылауға және олардың азаматтық заңнамада көзделген мәмілелер жарамсыздығының жалпы негіздерінен ерекшеленетін банкроттық саласындағы дербес құқықтық құрал екенін көрсетуге мүмкіндік береді.

3. Оңалту және банкроттық рәсімдерінде борышкер мәмілелерін жарамсыз деп танудың уақыттық шектерін нақтылау мақсатында «күдікті кезең» ұғымын Қазақстан Республикасының «Оңалту және банкроттық туралы» Заңының 1-бабында дербес құқықтық ұғым ретінде бекіту ұсынылады. Күдікті кезеңді оңалту және (немесе) банкроттық туралы іс қозғалғанға дейін жасалған және азаматтық заңнамада әрі аталған заңда көзделген негіздер бойынша жарамсыз деп танылуы мүмкін мәмілелердің уақыттық шегі ретінде айқындау борышкер мәмілелері жарамсыздығы институтының қолданылу аясын нақтылауға, құқық қолдану тәжірибесін біріздендіруге және заңнамалық айқындықты күшейтуге мүмкіндік береді.

Қазақстан Республикасының «Оңалту және банкроттық туралы» Заңының 1-бабын мынадай мазмұндағы нормамен толықтыру ұсынылады:

«Күдікті кезең – борышкер жасаған мәмілелер азаматтық заңнамада және осы Заңда көзделген негіздер бойынша тексеріліп, жарамсыз деп танылуы мүмкін болатын, оңалту және (немесе) банкроттық туралы іс қозғалғанға дейінгі уақыт кезеңі».

4. Қолданыстағы үш жылдық күдіктілік мерзімнің оңалту және банкроттық алдындағы күмәнді мәмілелерді толық қамтуға жеткіліксіз екені негізделеді. Борышкердің банкроттық рәсімінің басталуын алдын ала болжап, мүлікті үлестес немесе өзге де тұлғаларға ұзақ уақыт бұрын иеліктен шығару тәжірибесі күдікті кезеңнің ұзақтығын қайта қарауды талап етеді. Сондықтан күдікті кезеңнің мерзімін он жылға дейін ұзарту борышкердің мүліктік массасын қалпына келтіру тетіктерін күшейтуге, құқықты теріс пайдалануға тосқауыл қоюға және кредиторлардың мүдделерін неғұрлым тиімді қорғауға мүмкіндік береді.

Осы орайда Қазақстан Республикасының «Оңалту және банкроттық туралы» Заңының 7-бабы 1-тармағындағы «үш жыл ішінде» деген сөздерді «оңалту және (немесе) банкроттық туралы іс қозғалғанға дейін он жыл ішінде» деген сөздермен ауыстыру орынды деп санаймыз.
Сонымен қатар Қазақстан Республикасы Жоғарғы Сотының «Оңалту және банкроттық туралы заңнаманы қолдану практикасы туралы» нормативтік қаулысының 24-тармағындағы Заңның 7-бабы 1-тармағында белгіленген үш жылдық мерзімге қатысты ережелерді аталған норманың жаңа редакциясына сәйкестендіру ұсынылады»
5. Оңалту және банкроттық рәсімдерінде борышкер мәмілелерін жарамсыз деп тану туралы талаптар бойынша талап қою мерзімін есептеудің қолданыстағы тәртібі барлық жағдайда кредиторлардың құқықтарын тиімді қорғауды қамтамасыз ете бермейтіні анықталды. Егер сот мәмілені жарамсыз деп тану туралы талапты уақтылы қоюдың алдыңғы әкімшінің жосықсыз әрекеттері салдарынан объективті түрде мүмкін болмағанын анықтаса, талап қою мерзімін жаңа әкімші тағайындалған күннен бастап есептеудің арнайы тәртібін заңнамалық деңгейде бекіту ұсынылады. Мұндай құқықтық тәсіл кредиторлардың мүдделерін қорғауды күшейтуге, заңсыз мәмілелерді анықтау мүмкіндігін арттыруға және шығарылған активтерді мүліктік массаға қайтару тетіктерін тиімді етуге ықпал етеді.

Осыған байланысты Қазақстан Республикасының «Оңалту және банкроттық туралы» Заңының 7-бабын мынадай мазмұндағы 3-1-тармақпен толықтыру ұсынылады:

«3-1. Егер сот мәмілені жарамсыз деп тану туралы талапты уақтылы қоюдың алдыңғы әкімшінің жосықсыз әрекеттері салдарынан, объективті түрде мүмкін болмағанын анықтаса, мұндай талап бойынша талап қою мерзімі жаңа әкімші тағайындалған күннен бастап есептеледі».

6. Борышкер мәмілелерін жарамсыз деп танудың құқықтық салдарлары жүйесінде адал емес контрагенттің талаптарын қанағаттандыру кезектілігін қайта қараудың арнайы тетігін енгізу ұсынылады. Егер мәміле жасасу кезінде контрагенттің борышкердің кредиторларға зиян келтіру ниеті туралы білгені немесе білуге тиіс болғаны анықталса, оның талаптарын банкроттық рәсімінде жалпы тәртіппен қанағаттандыру кредиторлар теңдігі қағидасына қайшы келетіні айқындалады. Сол себептен мұндай контрагенттің талаптарын қанағаттандырудың ең соңғы кезегіне жатқызу орынды. Аталған құқықтық тәсіл құқықты теріс пайдаланудың алдын алуға, кредиторлардың теңдігін қамтамасыз етуге және банкроттық рәсімінің әділ нәтижесіне қол жеткізуге мүмкіндік береді.

7. Оңалту және банкроттық рәсімдерінде борышкер мәмілелерін жарамсыз деп тану туралы дауларда адал ниетті контрагенттің құқықтық жағдайын нақтылау мақсатында Қазақстан Республикасы Жоғарғы Сотының 2023 жылғы 2 қарашадағы № 2 «Соттардың заңды тұлғалар мен жеке кәсіпкерлердің оңалту және банкроттық туралы заңнамасын қолдануының кейбір мәселелері туралы» нормативтік қаулысын контрагенттің адал ниеттілігін бағалау өлшемдерін көздейтін 25-1-тармақпен толықтыру ұсынылады. Атап айтқанда, контрагенттің адалдығын бағалау кезінде: 1) мәміленің нарықтық бағамен және әдеттегі шарттарда жасалуы; 2) контрагенттің борышкермен үлестес не өзге де тығыз байланыста болмауы; 3) мәміленің экономикалық тұрғыдан ақылға қонымды мақсатты көздеуі; 4) контрагенттің борышкердің төлем қабілетсіздігі туралы білмеуі және оны білуге міндетті болмауы ескерілуге тиіс. 
Зерттеудің негізгі нәтижелерінің сипаттамасы.
Диссертациялық жұмыстың міндеттері толық көлемде орындалды. Диссертант тарапынан оңалту және банкроттық рәсімдерінде борышкер мәмілелерін жарамсыз деп тану институтының теориялық-құқықтық табиғаты кешенді түрде зерттелді. Азаматтық құқықтағы мәмілені жарамсыз деп танудың жалпы ережелері мен банкроттық рәсімдеріндегі арнайы негіздердің арақатынасы айқындалып, олардың құқықтық ерекшеліктері жүйеленді.

Зерттеу нәтижесінде борышкер мәмілелерін жарамсыз деп танудың арнайы негіздері дербес құқықтық институт ретінде негізделді. Арнайы негіздер бойынша жарамсыз деп танылатын мәмілелердің құқықтық белгілері, қолданылу шарттары, дәлелдеу ерекшеліктері және құқықтық салдарлары анықталды.

Жұмыста борышкердің мүліктік массасының азаюына немесе кредиторлар алдындағы міндеттемелердің туындауына әкеп соғатын өзге де заңдық маңызы бар әрекеттерді және заңды тұлға органдарының шешімдерін борышкер мәмілелері ретінде қарастыру қажеттігі негізделді. Осыған байланысты Қазақстан Республикасының «Оңалту және банкроттық туралы» Заңының 7-бабын толықтыруға бағытталған нақты заңнамалық ұсыныс әзірленді. Сонымен қатар талап қоюдың юрисдикциялық және мерзімдік шектері, адал және адал емес контрагенттердің құқықтық жағдайы талданды. Борышкердің мүліктік массасын қалпына келтіру мен адал контрагенттердің құқықтарын қорғау арасындағы теңгерімді қамтамасыз ету қажеттігі дәлелденді.

Зерттеу қорытындысы бойынша Қазақстан Республикасының оңалту және банкроттық туралы заңнамасын жетілдіруге, сот тәжірибесін біріздендіруге және кредиторлардың құқықтарын қорғау тетіктерін күшейтуге бағытталған ғылыми негізделген ұсыныстар әзірленді. Алынған нәтижелер банкроттық құқығы доктринасын дамытуда, құқық қолдану тәжірибесінде, сондай-ақ оқу және ғылыми-әдістемелік материалдарды әзірлеуде пайдаланылуы мүмкін.

Алынған нәтижелердің жаңашылдығы мен маңыздылығының негіздемесі.
Қазақстандық құқық ғылымында оңалту және банкроттық рәсімдерінде борышкер мәмілелерін жарамсыз деп тану мәселелері кешенді түрде жеткілікті деңгейде зерттелмеген. Қолданыстағы ғылыми еңбектерде мәмілелер жарамсыздығының жалпы азаматтық-құқықтық негіздері немесе банкроттық рәсімдерінің жекелеген аспектілері қарастырылғанымен, борышкер мәмілелерін жалпы және арнайы негіздер бойынша жарамсыз деп танудың құқықтық табиғаты, қолданылу шектері, дәлелдеу ерекшеліктері мен құқықтық салдарлары дербес ғылыми зерттеу объектісі ретінде толық ашылмаған.

Зерттеудің ғылыми жаңалығы оңалту және банкроттық рәсімдеріндегі борышкер мәмілелерін жарамсыз деп тану институтының кешенді түрде талдануымен анықталады. Жұмыста аталған институттың азаматтық құқықтағы мәмілелер жарамсыздығы туралы жалпы ережелерден ерекшелігі негізделіп, банкроттық заңнамасында көзделген арнайы негіздердің дербес құқықтық маңызы айқындалды. Зерттеу барысында борышкер мәмілелерін жарамсыз деп танудың арнайы негіздері жүйеленіп, олардың құқықтық белгілері, қолданылу шарттары және дәлелдеу ерекшеліктері анықталды. Сонымен қатар борышкердің мүліктік массасының азаюына не кредиторлар алдындағы міндеттемелердің туындауына әкеп соғатын өзге де заңдық маңызы бар әрекеттерді және заңды тұлға органдарының шешімдерін борышкер мәмілелері ретінде қарастыру қажеттігі негізделді.

Алынған нәтижелердің теориялық маңыздылығы борышкер мәмілелерін жарамсыз деп тану институтының құқықтық табиғатын нақтылауға, оның жалпы және арнайы негіздерін ғылыми тұрғыдан жүйелеуге және банкроттық құқығы доктринасын дамытуға қосқан үлесімен сипатталады. Практикалық маңыздылығы Қазақстан Республикасының «Оңалту және банкроттық туралы» заңнамасын жетілдіруге бағытталған нақты ұсыныстардың әзірленуімен, сондай-ақ зерттеу нәтижелерінің оқу үдерісіне және практикалық қызметке енгізілуімен айқындалады. Диссертациялық зерттеу нәтижелері бойынша жалпы 6 енгізу актісі алынған, оның ішінде 4 енгізу актісі оқу үдерісіне, 2 енгізу актісі практикалық қызметке енгізілгенін растайды.
Ғылымның даму бағыттарына немесе мемлекеттік бағдарламаларға сәйкестігі.

Диссертациялық зерттеу Қазақстан Республикасының құқықтық мемлекет қағидаларын нығайтуға, кәсіпкерлік қызмет еркіндігін қамтамасыз етуге, меншік құқығын қорғауға және сот арқылы қорғалу кепілдіктерін іске асыруға бағытталған құқық ғылымының басым даму бағыттарына сәйкес келеді. Зерттеу тақырыбы Қазақстан Республикасы Президентінің 2024 жылғы 30 шілдедегі №611 Жарлығымен бекітілген Қазақстан Республикасының 2029 жылға дейінгі ұлттық даму жоспарында белгіленген экономикалық тұрақтылықты қамтамасыз ету, кәсіпкерлік ортаны дамыту, корпоративтік сектордың ашықтығы мен жауаптылығын арттыру, сондай-ақ құқықтық институттарды жаңғырту міндеттеріне сәйкес келеді. Сонымен қатар диссертациялық жұмыс Қазақстан Республикасы Президентінің 2022 жылғы 2 ақпандағы №802 Жарлығымен бекітілген Қазақстан Республикасының 2022–2026 жылдарға арналған сыбайлас жемқорлыққа қарсы саясаты тұжырымдамасында белгіленген мүліктік активтерді бөлу рәсімдерінің ашықтығын арттыру, құқықтық критерийлерді нақтылау және теріс пайдаланудың алдын алу міндеттерімен ұштасады. Борышкер мәмілелерін жарамсыз деп тану институтын жетілдіру банкроттық рәсімдеріндегі жосықсыз әрекеттерді шектеуге, борышкердің мүліктік массасын сақтауға және кредиторлардың құқықтарын тиімді қорғауға мүмкіндік береді.
Докторанттың әрбір жарияланымды дайындауға қосқан үлесінің сипаттамасы.
Философия докторы (PhD) дәрежесін алу үшін дайындалған диссертацияның негізгі ғылыми нәтижелері диссертация тақырыбы бойынша 9 жарияланымда көрініс тапқан. Олардың ішінде: 1 мақала Scopus дерекқорына кіретін және CiteScore бойынша процентиль көрсеткіші 84% құрайтын халықаралық рецензияланатын ғылыми журналда жарияланған; 4 мақала Қазақстан Республикасы Ғылым және жоғары білім министрлігінің Ғылым және жоғары білім саласындағы сапаны қамтамасыз ету комитеті ұсынған басылымдарда жарияланған; 4 мақала халықаралық ғылыми-практикалық конференциялар материалдарының жинақтарында жарияланған. Докторанттың аталған жарияланымдарды дайындауға қосқан үлесі зерттеу тақырыбы бойынша ғылыми әдебиеттерді жинақтау мен талдаудан, нормативтік құқықтық актілерді және сот практикасын зерделеуден, мақалалардың құрылымын әзірлеуден, негізгі ғылыми тұжырымдар мен қорытындыларды қалыптастырудан, сондай-ақ диссертациялық зерттеу нәтижелерін ғылыми жарияланымдар түрінде рәсімдеуден көрінеді. Бірлескен авторлықта жарияланған еңбектерде докторант зерттеудің негізгі идеяларын қалыптастыруға, құқықтық талдау жүргізуге, ғылыми қорытындылар мен ұсыныстарды әзірлеуге негізгі үлес қосты.
